
INDARKERIAREN ARAZOAREN
AURREAN ALDERDI
POLITIKOEI -IKUSPEGI ETIKO
ZEIN POLITIKOTIK- BAT
EGINDA ARITZEKO DEIALDIA



TAren ekitaldi terroristaren aurrean alderdi

politikoek erakusten duten zatiketaz
kezkaturik gaude, hala nola euren arteko
desadostasun eta suminduraz. Egungo egoeran
politikarien lana garrantzitsua, erantzukizun handikoa
eta zaila da, ezbairik gabe. Baina gizartearentzat zein
larriak diren euren arteko liskarrak ondo baino hobeto
dakigu.

Era berean, nabarmen agertu nahi dugu gizartearentzat oso
garrantzitsua dela alderdi politikoen barruan lanean diharduten
pertsonen konpromisoa, bai guztion ordezkari direnak bai euren
itzalean ari direnak. Onespen hau are nabarmenago iruditzen zaigu
konpromiso honek, tamalez, bizia, duintasuna, ziurtasuna eta gutxieneko
askatasuna larriki arriskuan izatea dakarkien pertsonenganako.

Gizarte demokratikoari dagokionez, indarkeriaren arazo latzaren aurrean
politikoen arteko kamusadak atsekabe eta etsipena sortzen ditu gu guztiongan.
Ezintasuna da nagusi, auzi honek irtenbiderik ez duela ikusaraziz. Edota nork
“bere” soluzioa duela. Indarkerizaleei dagokienez, ordea, erdibitze honek
euren bortizkeria demokraziaren beraren kontra baino, ideia batzuen kontra
doala egiaztatzen die.Terrorismoa alderdi demokratikoen zatiketak ere elikatzen
du, besteak beste.

Denek partitu ditzaketen hastapen etiko eta hastapen politiko eta aurre-
alderdikoiak badirela uste dugu. Gu guztion sinismen demokratiko horiei deituta,
hain zuzen, edozein alderdiren programa baino honuntzago taiutu behar den
bateratze etiko eta politikoa gauzatu dezatela eskatu nahi diegu. Ez gara, horratik,
kamutsa den berdinkeria eskatzen ari; gizartearen normalkuntza politikorako
bideak jorratuko dituzten hitzarmenak baino. Esaterako, oso positiboa Eudelek
sustatuta, udalerri guztietan ontzat hartzen ari den ituna da. Ezin ahaztu, era
berean, ETAren azken atentatuen osteko elkarretaratzeak bateratsuak izan
direla.



Bat eginda ekiteko arrazoiak

Oinarri etikoak ez ezik, oinarri politikoak ere eduki beharko lituzkeen ekimen
bateratsu bat egiteko arrazoirik bada, gure ustetan. Hona hemen behinenak:

- Gure gizartean pairatzen dugun indarkeriaren aurrean batasun politikoa gertatzen
ez bada —zilegizko proiektu politiko bakoitzaren aurretikoa-, denok partitzen ditugun
gizatiar eta etikozko sinismenak ez dira nahiko batasun demokratikotzat jo daitekeenari
eusteko.

- Terrorismoak ez du inolako legitimitaterilc, ez politikorik ez gizatiarrik. Erail,
mehatxatu eta derrigortzea ankerra eta arbuiagarria da oso eta, gainera, gauden
sistima demokratikoan ez dauka ezelango legitimitate politikorik.

- Alderdi guztien bat egitea mesedegarria da hiri-herritarrentzat. Gizartezko
haustura ekidin eta politikoen arteko narritadura gizartera ez heltzea lortzen du;
era berean, biktimei eta mehatxatuei bebesa eman, erakundeetan uste ona mantendu
eta gizartea bera mugiarazten du elkartuta joate horrek.

- Oinarrizko adostasunak eraikitzeko ez da nahiko nor bere jarreretara hurbiltzera
deitzea; hitzarmenak lortzeko, norberaren planteamenduak baretzeko eta elkarrizketa
tolerantea onartzeko ahaleginak beharrezkoak dira.

Zenbait proposamen

Ez zaigu nahiko iruditzen batasun horretara deitzea. Gure hausnarketak eta gogoetak
lagungarri izan daitezkeelakoan, lehenengo eta behin, oraingo esparru juridiko
politikoa, bere legitimitatea eta bere etorkizuneko ahalmena aldarrikatzen ditugu.
Izan ere, berauek gure gizartearen aurrerapen nabarmenak ekarri dituzte. Onespen
honek, alabaina, ez du esan nahi mugiezina denik. Izangoan aldatu daiteke esparru
hori baina edozelan ere, bide hori markatu beharko lukeen leloa honakoxea izango
litzateke gure aburuz: “Demokraziatik at ez dago eginkizunik;
demokraziaren barruan dena izan daiteke eginkizun”.

- DEMOKRAZIATIK AT EZ DAGO EGINKIZUNIK: Egitasmo edo proiektu
politikoak oinarrizko gizarte-eskubideen eta bide demokratikoen
esparruan baino ezin dira defendatu, bizitzeko eskubidea lehena
izanik.

- DEMOKRAZIAREN BARRUAN DENA IZAN DAITEKE EGINKIZUN:
Gizarte-eskubideak eta esparru demokratikoa errespetatuz, edozein
ideia edota egitasmoren alde egin daitekeelako lan, baita sostengurik
handiena jasotzen saiatu ere.



Lehentasunik badago, alabaina: askatasuna eta bizia erabat arriskuan dituzten
pertsonen eskubideak babestu eta bermatzea premiazkoa dela uste osoan gaude.
Beraz, Zuzenbide estatuaren esparru barruan, behar beste konponbide jarriko dira
abian.

Euskal Herriko Bakearen aldeko Koordinakundeak gizartearentzat oso beharrezkotzat
jotzen du honakoa:

- Alderdi guztiek bortitza terroristaren estratejia ez dutela bultzatzen
adieraz dezatela, bai era bakezale eta demokratikoetan proposamen
autodeterministak aldarrikatzen dituztenek, baita elkarbizitza aurrera eramateko
egungo esparru politikoaren alde daudenek ere. Oso beharrezkotzat jotzen dugu
alderdiek erakustea eurek modu baketsuan eta demokratikoki lortu nahi duten
herria ez dela inondik ere, ETAk bere estratejia terroristaren bidez lortu nahi duen
berbera.

- Alderdi guztiek, indarkeriaren aurrean, beren egitasmo politikoei
eraginkortasun edota legitimitatearen gaineko balioa eransteari uko
egin diezaiotela. Azken baten, burujabetza gehiagok edo, bestetik, egungo “statu
quo” defentsaren gogortasun gehiagok bakea dakarkigukeela argudiatzeak ezbai
politikoa baldintzatzearen gaitasuna ematen dio indarkeriari. Nork bere egitasmoak
defendatu behar ditu gizartearentzat onenak direlakoan, bortizkeriari inolako
zereginik eman barik.

- Alderdi guztiek onar dezatela euskal egoera politikoa aztertzean,
guztiz zilegi dela batzuek berton halako gatazka bat dugula esatea; eta guztiz zilegi
dela, halaber, besteek adieraztea gure gizarteak beste edozeinek adina gatazka
dituela, indarkeriazko laginik gabe.

- Alderdi guztiek ez dezatela ahaztu nor den zinez bortizkeriaren
benetako erantzulea. Indarkeriaren amaiera berauek erabakiko dute. Ez dugu,

alabaina, gizartean min hori leuntze alderako ekimenik alboratuko: zuzenbide
estatuaren arloaren baitako bide judizial zein polizialak erabili, bake
kultura hedatu, indarkeriaren gezurrak agertu, ezarkeria terrorista
ahulduko luketen adostasun sozialak eraiki...

Proposamen hauekin guztiekin batera, Euskal Herriko Bakearen
aldeko Koordinakundeak gizarteari oro har eta alderdi
politikoei bereziki, bere laguntza eskeini nahi die,

| hain zuzen gure bizikidetza normalizatuz, bakerako

bide latz honetan aurrera egin dezagun.






